
Organizzazzjoni tal-Ġnus Magħquda

Hu b’qalb tqila u mnikkta li segwejt il-ġrajjiet drammatiċi ta’ dawn l-aħħar jiem fit-tramuntana ta’ l-Iraq, fejn l-Insara u l-minoranzi reliġjużi l-oħra kienu mġiegħla jaħarbu minn djarhom u jassistu għall-qerda ta’ l-imkejjen tal-kult tagħhom u tal-wirt reliġjuż.  Imqanqal mill-qagħda tagħhom, tlabt lill-Eminenza Tiegħu l-Kardinal Fernando Filoni, Prefett tal-Kongregazzjoni għall-Evanġelizzazzjoni tal-Popli, li serva bħala Rappreżentant tal-predeċessuri tiegħi, il-Papa San Ġwann Pawlu II u l-Papa Benedittu XVI, fi ħdan il-poplu ta’ l-Iraq, biex jesprimi kemm inħossni spiritwalment qrib kif ukoll it-tħassib tiegħi, u tal-Knisa Kattolika kollha, għat-tbatija intollerabbli ta’ dawk li jixtiequ biss jgħixu fis-sliem, l-armonija u l-libertà f’art missirijiethom.

Bl-istess spirtu, qed nikteb Lilek, Sur Segretarju Ġenerali, u nqiegħed quddiemek id-dmugħ, it-tbatija u l-karbiet kollha disperazzjoni ta’ l-Insara u l-minoranzi reliġjużi l-oħra ta’ l-art maħbuba ta’ l-Iraq.  Jiena u nġedded is-sejħa urġenti tiegħi lill-komunità internazzjonali biex tindaħal ħa ġġib fi tmiemha t-traġedja umanitarja li għaddejja bħalissa, inħeġġeġ lill-organi kollha kompetenti tal-Ġnus Magħquda, b’mod partikulari dawk responsabbli għas-sigurtà, il-paċi, id-dritt umanitarju u l-għajnuna lir-rifuġjati, biex jissoktaw bl-isforzi tagħhom fi qbil mal-Preambolu u l-Artikli li japplikaw mill-Istatut tal-Ġnus Magħquda.
L-attakki vjolenti li qed jiżdiedu fit-tramuntana ta’ l-Iraq ma jistgħux ma jqanqlux il-kuxjenzi tal-bnedmin kollha ta’ rieda tajba ħa jwettqu għemejjel konkreti ta’ solidarjetà, biex iħarsu lil dawk kollha milquta jew mhedda mill-vjolenza u biex jiżguraw li tingħata l-għajnuna meħtieġa u urġenti lil tant persuni bla saqaf, kif ukoll ir-ritorn fiż-żgur tagħhom lejn il-bliet u d-djar tagħhom.  L-esperjenzi traġiċi tas-seklu wieħed u għoxrin, u l-għarfien l-aktar elementari tad-dinjità umana, iġiegħlu lill-komunità internazzjonali, b’mod partikulari permezz tan-normi u l-mekkaniżmi tal-liġi internazzjonali, biex jagħmlu dak kollu possibbli ħa jwaqqfu u jipprevenu iktar vjolenza sistematika kontra l-minoranzi etniċi u reliġjużi.
Fiduċjuż li l-appell tiegħi, li nsieħeb ma’ dawk tal-Patrijarki Orjentali u tal-mexxejja l-oħra reliġjużi, isib tweġiba pożittiva, naħtaf l-okkażjoni biex inġedded l-ogħla sentimenti ta’ qima tiegħi lejn l-Eċċellenza Tiegħek.

